
নাহি হেন বৃত্তি চৌর্য্য কিম্বা ছল
না করি যাহা ধারণ;

তবু নাহি ঘুচে কাঙ্গালের হাল
কি কব কপাল দুষ্ট;

কোথা পাব বল আহার তোদের
বিধাতা আমারে রুষ্ট;

কেন এ পুরীতে করিস প্রবেশ
ভুঞ্জিতে এ হেন ক্লেশ,

প্রাণিরঙ্গভূমি ধনীর আশ্রয়,
নহে কাঙ্গালের দেশ!

তাপিত অন্তরে কহিনু আশায়
আর না দেখিতে চাই,

এ পুরী মহিমা গরিমা যতেক
এখানে দেখিতে পাই,

দেও দেখাইয়া বাহিরিতে দ্বার
পুনঃ যাই সেই স্থান;

আসি যেথা হৈতে, দেখিয়া এ সব
অস্থির হয়েছে প্রাণ।

মধুর বচনে আশা কহে “কেন
উতলা হইছ এত,

দেখাইব তোর বাসনা যেরূপ
যেবা তব অভিপ্রেত;

কর্ম্মভূমি নাম শুন এ নগরী
কর্ম্মগুণে ফলে ফল,

বালমতি তুমি বুঝিনু তোমার
অন্তর অতি কোমল;

কঠিন ধাতুতে নির্ম্মিত যে প্রাণী
সেই বুঝে রঙ্গ এর;

প্রাণিরঙ্গভূমে ভ্রমিতে আপনি
বিরিঞ্চি ভাবেন ফের;

